
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


'સખે આ હૈયાની લહરી સુખી સંતુષ્ટ સઘળી -

'બધી છે તૈયારી મરણવશ થાવા ક્ષણ મહીં.



'નવું જોવું છે તે મુજ નયન ના જોઈ શકશે,

'જતાં મૃત્યુ પાસે અનુભવ નકી એ રહી જશે;

'સખે! એ કાંટો એ મુજ જિગરમાં કૈં ખટકશે,

'છતાં એ કાંટાની પ્રતિ ખટક માધુર્ય ધરશે.



'ન જે કૈં જાણે છે ઉપકૃતિ તણા ભાવ મધુરા,

'ન છે જેની પાસે કદર કરવા સાધન જરા;

'સખે! તેને માટે રુધિર નિજ અર્પી સળગવું -

'મજા શી છે તેમાં? મરણ મહીં એવા રસિક શું?



'વહાવી વ્હેળાંને રુધિરમય આ વિશ્વ કરવું -

'બતાવી બાહુને શૂરવીરપણાને ભજવવું -

'અરે! વા કંટાળી કટુ જગતથી દૂર પળવું -

'સખે શું તેનાથી મધુતર નહીં અર્પણ થવું?



'સખે! શસ્ત્રો ત્યાગી, જીવન વધુ આશામય કરી -

'સખે! મૃત્યુને એ મધુર ઝળકે રંગીન કરી;

'સખે! નિઃસ્વાર્થે જે હ્રદય અરપે, કૈં જ અરપે,

'ઇશારે તેને ના ક્યમ હ્રદય આધીન કરવું?



'મજા એ મીઠી તો મુજ હ્રદયને સ્વપ્ન સરખી,

'છતાં એ સ્વપ્નું તો મુજ જીવિતની સૌ સફલતા;

'નવું મીઠું કાંઈ મુજ નયન પીતાં પ્રતિ પળે,

'ઘડી, બે દ્હાડા કે જીવિત મુજ આ વા યુગ રહે.



'પ્રભુ એ અર્પેલી મધુર ચિનગી વ્યર્થ ન હશે,

'કદી કોઈથી યે કુદરત રમે ના મશકરી;

'પ્રભુની દૃષ્ટિ ના નિષફળ પડી કે ન પડશે.

'પછી મ્હારે માટે ક્રમ ફરી જશે કાં કુદરતી?



'નવો કાંઈ યુદ્ધે મુજ હ્રદય આલમ્બ ધરશે,

'નવો હેતુ કાંઈ હ્રદયબલનો પ્રેરક થશે;

'નવી મીઠી મૂર્તિ મુજ હ્રદય કૈં પૂજી મરશે,

'સખે! ઈશે ઇચ્છયું નવીન કંઈ તો તે બની જશે.

